
PËR

PROJEKTLIGJIN PËR NDRYSHIMET LIGJORE TË LIGJIT “PËR ARKIVAT”
I. QËLLIMI I NDRYSHIMEVE LIGJORE DHE OBJEKTIVAT QË SYNOHEN TË ARRIHEN

Ligji për Arkivat është një ndër instrumentet kryesore që rregullon mirëfunksionimin e rrjetit arkivor në Republikën e Shqipërisë.

Qëllimi i këtij projektligji është të përmirësojë kuadrin ligjor për arkivat pasi Ligji nr. 9154, datë 6.11.2003, “Për arkivat”, shumë i hershëm dhe nuk i përgjigjet shumë problematikave të konstatuara në praktikë.
Objektivat konkretë që synohen të arrihen me miratimin e këtij projektligji, janë:

· Ndarja qartë e terminologjisë dhe kompetencave si “arkivat e përhershme”, të cilat duhen të përcaktohen si arkivat e destinacionit final të dokumentacionit, si dhe “arkivat në veprim” ku përfshihen arkivat në veprim të autoriteteve publike.
· Riorganizimi i rrjetit arkivor të Republikës së Shqipërisë.
· Përcaktimi i emërtesave fikse për arkivat e sistemit.
· Rritja e afateve të dorëzimit të dokumentacionit në arkivat e përhershme përkatës, në 15- 25 vjet.
· Shfuqizimi i disa neneve  të ligjit “Për Arkivat”, që janë të përcaktuara qartë në Ligjin nr.8457, datë 11.02.1999 “Për informacionin e klasifikuar “sekret shtetëror”, i ndryshuar.
· Shfuqizimi i nenit që ka mospërputhje me ndryshimet e reja të ligjit nr. 152/2013 “Për nëpunësin civil”, të ndryshuar.
· Plotësimin e ligjit “Për Arkivat”, duke ju referuar legjislacionit për dokumentin elektronik duke rregulluar çështje që kanë të bëjnë me evidencimin dhe arkivimin e tij.
· Harmonizimi i legjislacionit, ku e drejta e informimit nëpërmjet përgjigjes ndaj kërkesës së qytetarit, të riformulohet vetëm për arkivat në veprim, ndërkohë e drejta e informimit për arkivat e përhershme  të realizohet nëpërmjet të drejtës së shfrytëzimit.
· Institucionet joshtetërore dhe personat juridikë e fizikë privatë që me legjislacionin specifik të rregullimit të tyre kanë dokumentacion ruajtja e të cilit është i detyrueshëm për shkak të funksionit publik, të shpallur RHK nga Drejtoria e Përgjithshme e Arkivave, të dorëzojnë dokumentacionin në përputhje me afatet të përcaktuara me urdhër të përbashkët të Drejtorisë së Përgjithshme të Arkivave dhe ministrisë përgjegjëse të fushës së veprimtarisë së tyre.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA POLITIKE
Projektligji është në përputhje të plotë me rendin juridik të brendshëm, dhe me legjislacionin ndërkombëtar të ratifikuar e për pasojë të detyrueshëm për Republikën e Shqipërisë.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nevoja për ndryshimet ligjore erdhi si rezultat i domosdoshmërisë së rregullimit të kuadrit legjislativ për arkivat .

Janë vendosur dy koncepte bazë, që mendojmë se janë të vlefshme për mirëfunksionimin e rrjetit arkivor të Republikës së Shqipërisë. 

Propozohen ndryshime në organizimin e rrjetit arkivor të Republikës së Shqipërisë duke ndarë qartë terminologjinë dhe kompetencat “arkivat e përhershme”, të cilat përcaktohen si arkivat e destinacionit final të dokumentacionit, me “arkivat në veprim” ku përfshihen arkivat në veprim të autoriteteve publike.

Po ashtu, përfshihet koncepti i “arkivave qendrore në veprim”, të cilat do të mund të ruajnë dhe grumbullojnë dokumentacionin e një tipologjie të veçantë, përpara dorëzimit të tyre në arkivin e përhershëm, kur ky dokumentacion është operativ për një periudhë të gjatë kohe, si për shembull, amzat, kartotekat e patentave, dokumentet pronësore, rregjistrat e gjendjes civile etj. Mos ekzistenca e këtyre arkivave sot ka prodhuar disa anomali: Së pari, disa prej këtyre dokumenteve janë grumbulluar në arkiv tipologjie (shembull: borderotë në arkivin e ISSH-së), të cilat, pasi përfundon operativiteti i tyre nuk do të shërbehen për historianët, duke qenë se janë në një arkiv të veçantë si ai i ISSH-së. Së dyti, amzat shkollore janë grumbulluar në arkivat vendore edhe pse kanë vlerë operative, duke rrezikuar që arkivat e përhershme histori të kthehen në zyra shërbimi, jashtë funksionit të tyre.

Propozohet përfshirje brenda varësisë së drejtpërdrejt administrative të DPA dhe tre të arkivave të sitemit të Ministrisë së Brendshme, të Ministrisë Mbrojtjes dhe Ministrisë të Drejtësisë dhe kjo për disa arsye.

1. Ka një kontroll më efektiv mbi këto arkiva nga Drejtoria e Përgjithshme e Arivave si udhëheqëse e rrjetit arkivor.

2. Shpërndarje e drejtë dhe në bazë të nevojave të resureve ekonomike dhe burimeve njerëzore dhe rritje e cilësisë së këtyre burimeve.

3. Koordinim efektiv i shërbimit të dokumentacionit, ku studiuesi nuk ka nevojë të shkojë në disa institucione për t’ju shërbyer dokumentacioni, por mund të koordinohet shërbimi i njëjtë nga DPA.

4. Kostoefektivitet, pra bashkimi i të gjitha funksioneve horizontale të institucioneve në fjalë.

Gjithashtu përfshihet edhe rishikim i afatit të dorëzimit të dokumentacionit në arkivat e përhershëm përkatës ku dokumentet administrative, tekniko-shkencore dhe në figurë, në zë e në lëvizje dorëzohen jo më herët se 15 vjet dhe jo më vonë se 25 vjet nga fillimi i vitit pasardhës së datës së krijimit të tyre.  Ndërsa regjistrat e akteve të gjendjes civile, amzat shkollore, si dhe çdo dokument tjetër që i nevojitet qytetarit përgjatë gjithë jetës së tij dhe klasifikohet si dokument me Rëndësi Historike Kombëtare nga Drejtoria e Përgjithshme e Arkivave, dorëzohen 120 vjet nga viti i krijimit të tyre. 

Këto ndryshime vlerësohen të domosdoshme për disa arsye:

1. Periudha 10 vjeçare e përcaktuar në legjislacionin aktual është e pamjaftueshme për humbjen e vlerës operative të dokumentit që është parakushti i parë i dorëzimit të tij në arkiv. Për këtë arsye, i kemi kërkuar mendimin disa institucioneve si Prokurorisë së Përgjithshme, Kontrollit të Lartë të Shtetit etj, për afatin e operativitetit, në kuadër të objektit të tyre të punës.

2. Të gjitha legjislacionet e konsultuara e kanë afatin e dorëzimit të dokumentacionit mbi 25 vjet.

3. Një pjesë e konsiderueshme e institucioneve nuk ka dorëzuar në kohë dokumentet, sipas ligjit, nga hyrja në fuqi e ligjit. Mesatarja e dorëzimit të dokumentacionit është 26 vjet pas krijimit të tyre.

Institucionet joshtetërore dhe personat juridikë e fizikë privatë që me legjislacionin specifik të rregullimit të tyre kanë dokumentacion ruajtja e të cilit është i detyrueshëm për shkak të funksionit publik, të shpallur RHK nga Drejtoria e Përgjithshme e Arkivave, është përcaktuar detyrimi i dorëzimit të dokumentit publik, në përputhje me afatet të përcaktuara me urdhër të përbashkët të Drejtorisë së Përgjithshme të Arkivave dhe ministrisë përgjegjëse të fushës së veprimtarisë së tyre.
Ndryshimet ligjore synojnë të rregullojnë mospërputhjet përsa i përket ciklit të jetës së dokumentit elektronik, i cili, si çdo dokument tjetër, duhet të arkivohet. Për shkak se ligji “Për dokumentin elektronik” është hartuar pa konsultime me DPA nenet në kapitullin V i ligjit “Për arkivat” Arkivat e Numerizuar, bien. 

Janë propozuar dhe ndryshime që do të mundësonin zbatueshmërinë e ligjit për të drejtën e informimit, pasi e drejta e informimit në arkivin e përhershëm, mbulohet nga parimi i “shërbimit të dokumentacionit” dhe jo nga detyrimi i “kthimit të përgjigjes”, sipas legjislacionit për të drejtën e informimit, që duhet të kufizohet në arkivat në veprim, pra brenda periudhës 25-vjeçare. 
Gjithashtu janë propozuar shfuqizime të disa prej neneve të ligjit “Për Arkivat” (konkretisht 63, 65, 66, 67, 71, 72) dhe rrjedhimisht referimi i drejtpërdrejt në legjislacionin mbi informacionin e klasifikuar dhe mbrojtjen e të dhënave personale sa herë ato mund të nevojiten.

Shfuqizohen pikat 2 dhe 3, të neni 12, të cilat i referohen specifikisht një ligji të shfuqizuar dhe lihet vetëm pika 1, që përcakton se punënjësit kanë statusin e nëpunësit civil, që është e mjaftueshme për t’iu referuar legjislacionit në fuqi, dhe ndryshimeve të tij në të ardhmen, për nëpunësin civil.
IV.
VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është hartuar në mbështetje të neneve 78 e 83 të Kushtetutës, dhe është në përputhje me legjislacionin në fuqi.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Për shqyrtimin e çështjeve të ngritura më sipër është konsultuar legjislacioni i disa vendeve evropiane, përkatësisht Gjermanisë, Francës, Britanisë, (si vende me arkiva të konsoliduara) Bullgarisë, Rumanisë, (si vende që kanë hyrë rishtazi në BE dhe i përkasin rajonit tonë) Estonisë, Letonisë (si vende të ish bllokut lindor që kanë një zhvillim të rëndësishëm në punën me dokumentet) etj. më shumë i përshtaten konteksit shqiptar.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Ndryshimet ligjore synojnë ndryshime në 14 nene të ligjit si dhe shfuqizime në përmbajtjen e ligjit. 

Në nenin 9 për organizimin e rrjetit arkivor të Republikës së Shqipërisë janë ndarë qartë në terminologji dhe në kompetenca “arkivat e përhershme”, dhe “arkivat në veprim”, ku përfshihet koncepti i “arkivave qendrore në veprim”, të cilat do të mund të ruajnë dhe grumbullojnë dokumentacionin e një tipologjie të veçantë, 
Neni 13 përfshin në varësi të drejtpërdrejtë administrative të Drejtorisë së Përgjithshme të arkivave e sistemit. Arkivat e tjerë, që bëjnë pjesë në rrjetin arkivor të Republikës së Shqipërisë, kanë varësi metodologjike-profesionale nga Drejtoria e Përgjithshme e Arkivave.

Në nenin 17 shtohet pika “e” e cila parashikon se Arkivi Qendror Shtetëror ruan, përpunon dhe administron dokumente përveç të tjerave që janë të dhuruara nga personat fizik dhe juridik privat, dhe që vlerësohen si dokumente me Rëndësi Historike Kombëtare, nga Komisioni i Përhershëm i Ekspertëve.

Në nenin 19 shtohet pika 2 dhe 3 të cilat përcaktojnë më qartë veprimtarinë e arkivave të tipologjisë si: 

Arkivi Qendror Shtetëror i Filmit ruan, përpunon, administron dhe shërben dokumentet në figurë, në zë dhe në lëvizje; 

Arkivi Qendror Teknik i Ndërtimit ruan, përpunon administron dhe shërben të gjitha dokumentet teknike të prodhuara nga autoritetet publike në Republikën e Shqipërisë, sipas afateve të përcaktuara në këtë ligj, si edhe dokumente teknike të dhuruara.
Neni 20 ndryshohet duke përcaktuar më qartë arkivat shtetërorë të sistemit në varësi të drejtpërdrejtë administrative të Drejtorisë së Përgjithshme si:

Arkivi i Punëve të Brendshme ruan dhe administron të gjitha dokumentet e krijuara nga institucionet në varësi të ministrisë përgjegjëse për rendin publik, pas vitit 1944, me përjashtim të atyre që i përkasin arkivave të tipologjisë, pas dorëzimit të tyre sipas përcaktimeve të këtij ligji;

Arkivi i Forcave të Armatosura ruan dhe administron të gjitha gjitha dokumentet e krijuara nga institucionet në varësi të ministrisë përgjegjëse për forcat e armatosura, pas vitit 1944, me përjashtim të atyre që i përkasin arkivave të tipologjisë, pas dorëzimit të tyre sipas përcaktimeve të këtij ligji;

Arkivi i Drejtësisë ruan dhe administron të gjitha dokumentet e krijuara nga institucionete sistemit gjyqësor, sistemit të prokurorisë dhe organeve kushtetuese të sistemit të Drejtësisë, pas vitit 1944, me përjashtim të atyre që i përkasin arkivave të tipologjisë, pas dorëzimit të tyre sipas përcaktimeve të këtij ligji.
Neni 21 përcakton veprimtarinë e arkivat në varësi të drejtëpërdrejtë të ministrisë përgjegjëse për punët e jashtme, konkretisht Arkivi Historik dhe Diplomatik i cili përpunon, ruan, administron dhe shërben:
a. dokumentet e krijuara nga institucionet në varësi të ministrisë përgjegjëse për punët e jashtme;

b. dokumentet e krijuara nga institucionet e tjera përgjegjëse për çështjet e jashtme, diasporës, integrimit dhe fushave të ndërlidhura me to, në rastet kur nuk janë pjesë e kësaj ministrie. 
Neni 22 përcakton më qartë veprimtarinë e Arkivave shtetërore vendore, të cilat ruajnë dhe administrojnë dokumentet e institucioneve shtetërore vendore, që veprojnë brenda njësisë administrativo-territoriale përkatëse, me përjashtim të atyre që ruhen nga arkivat e sistemit dhe arkivat e tipologjisë dhe që janë:
a) krijuar ngaorganet e pushtetit vendor pas vitit 1944;

b) krijuar nga institucionet vendore të autoriteteve publike pas vitit 1944;

c) ruajtur në arkivat vendore prej 29.6.1993, pavarësisht formës së krijimit.
Neni 24 ndryshon duke përcaktuar veprimtarinë e arkivave qendrore në veprim të ngritura në varësinë e një autoriteti qendror publik të cilat ruajnë, përpunojnë, administrojnë dhe shërbejnë dokumentacionin e një tiplogjie të veçantë të përcaktuar në nenin 43, gërma b) të këtij ligji, deri në përmbushjen e afatit të përcaktuar për dorëzimin në arkivin e përhershëm.
Neni 41, pika 2, ndryshohet duke përcaktuar se legjislacioni se aktet ligjore, nënligjore dhe rregullative mbi dokumentin elektronik, miratohen nga organet e parashikuara në legjislacionin përkatës, pas miratimit paraprak të Drejtorisë së Përgjithshme të Arkivave.
Neni 42 ndryshohet duke përcaktuar se  dokumentet  arkivore,  me  mbarimin  e  afatit  të  shërbimit  operativ, pranë  arkivave  të institucioneve  fondkrijuese ose arkivave qendrore në veprim,  sipas këtij ligji, dorëzohen  prej tyre për  ruajtje  dhe  administrim  në  arkivat  përkatës të përhershëm, të përpunuara dhe të inventarizuara, sipas rregullave të përcaktuara nga Drejtoria e Përgjithshme e Arkivave.

Neni 43 ndryshohet duke rishikuar i afatin e dorëzimit të dokumentacionit në arkivat e përhershëm përkatës ku dokumentet administrative, tekniko-shkencore dhe në figurë, në zë e në lëvizje dorëzohen jo më herët se 15 vjet dhe jo më vonë se 25 vjet nga fillimi i vitit pasardhës së datës së krijimit të tyre. Ndërsa regjistrat e akteve të gjendjes civile, amzat shkollore, si dhe çdo dokument tjetër që i nevojitet qytetarit përgjatë gjithë jetës së tij dhe klasifikohet si dokument me Rëndësi Historike Kombëtare nga Drejtoria e Përgjithshme e Arkivave, dorëzohen 120 vjet nga viti i krijimit të tyre. 
Neni 82 ndryshohet duke përcaktuar se leja për paraqitjen e dokumenteve të fondit arkivor kombëtar ne mjedise ndërkombëtare jepet nga Këshilli i Ministrave, pas mendimit paraprak të Drejtorisë së Përgjithshme të Arkivave.
Në nenin 89 shtohet pika 2 e cila përcakton Drejtorinë e Përgjithshme të Arkivave, vetë ose në bashkëpunim me institucione të arsimit të lartë dhe/ose autoritetin përgjegjës për trajnimin dhe kualifikimin e nëpunësve të administratës shtetërore, për të zhvilluar trajnime dhe/ose praktika arkivore, të thelluara ose afatshkurtra, e pajis me dëshmi, nëpunësit e rrjetit arkivor dhe individë të tjerë që kërkojnë të punësohen në rrjetin arkivor.
Në Kreun V “Arkivat e numerizuara” ndryshohet fjala “i/e numerizuar/a” dhe zëvandësohet me “elektronike” në të gjithë tekstin/përmbajtjen e ligjit
Në gjithë tekstin e ligjit kudo ku përmendet rrjeti arkivor kombëtar të zëvendësohet me rrjeti arkivor i Republikës së Shqipërisë.

Shfuqizohen: Nenet 36, 37, 38, 40,63,65,66,67,71, 72, pikat 2 dhe 3 të nenit 12, shfuqizohen.

Kudo ku përmendet neni 9 i ligjit, shfuqizohen shkronjat pasardhëse “a”, “b”, “c”, “ç”, “d”, “dh” dhe “e”, në të gjithë tekstin/përmbajtjen e ligjit.

Dispozita kalimtare

1. Dokumentet e klasifikuara “sekret shtetëror” që ndodhen në arkivat e përhershëm jepen për njohje dhe shfrytëzim, ose mund të kufizohet dhënia e tyre, sipas kërkesave të legjislacionit përinformacionin e klasifikuar, deri në deklasifikimin e tyre të plotë.

2. Neni 13, pika 1, hyn në fuqi vitin pasardhës të hyrjes në fuqi të ligjit. Ngarkohen institucionet përgjegjëse të miratojnë aktet e nevojshme nënligjore për strukturën/organikën dhe buxhetin e Drejtorisë së Përgjithshme të Arkivave, në varësi të nevojave të reja.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Për zbatimin e këtij akti ngarkohen të gjitha autoritetet publike në Republikën e Shqipërisë.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Grupi i punës në Drejtorinë e Përgjithshme të Arkivave, bazuar në urdhërin e Drejtorisë së Përgjithshme të Arkivave nr. 281, datë 22.04.2022, “Për krijimin e Grupit të Punës për rishikimin dhe ndryshimin e ligjit nr.9154, datë 06.11.2003, “Për Arkivat”
IX. RAPORTI I VLERËSIMIT TË TË ARDHURAVE DHE SHPENZIMET BUXHETORE

Shpenzimet kapitale që janë të domosdoshme për zbatimin e ligjit, duke evidentuar nevojat e ruajtjes së gjithë fondit arkivor që do të ruajë Drejtoria e Përgjithshme e Arkivave, janë 270 milionë, të shtrira nga 90 milionë lekë për një periudhë tre vjeçare, PBA 2023-2025, si dhe rritjen në masën proporcionale të tavanit vjetor të shpenzimeve kapitale të DPA-së. Shuma e nevojshme për PBA 2023-2025, do të përballohet nga transferimi proporcional i shpenzimeve kapitale të tetë institucioneve që kanë në varësi arkiva e përhershëm, të cilat kalojnë në varësi të Drejtorisë së Përgjithshme të Arkivave.

                                                                   KRYETAR
Ardit Bido

